
Сахабыт тыла олус киэҥ, баай ис хоһоонноох ураты тыл буоларын хас биирдиибит билиэх тустаах. Ол курдук бэйэбит урут уруккуттан илдьэ сылдьар тылбыт сүтэн, симэлийэн хаалбатын туһугар үөрэтиэх тустаахпыт. Биһиги тылбыт араас хайысханан үөрэтиллиитин сахабыт дьоно эрэ буолбакка, О.Н.Бетлингтан саҕалаан араас сир дьоно бары чинчийэн сурукка киллэрэри ситиспиттэрэ. 
Yлэ тиэмэтэ: Саха тылыгар даҕааһын аат сыhыарыы көмөтүнэн үөскээһинэ.

Сыала: Саха тылыгар даҕааһын аат сыһыарыы көмөтүнэн үөскээһинин түмэн, чорботон бэлиэтээһин. 

Сыалы ситиһэргэ маннык соруктар туруорулуннулар:

1. Даҕааhыны саҥа чаас быhыытынан үөрэтии.

2. Хомуйбут даҕааhын ааттары төттөрү алфавит ньыматынан наардааhын.

Саха тылыгар төттөрү алфавит ньыматынан кылгас тылдьыт оҥорууга картотека хомуйан холонуу биһиги үлэбит сонуна буолар. Чинчийэр үлэбитигэр сахалыы-нууччалыы тылдьытынан үлэлээтибит. Картотекабытыгар А, Б буукубалары чинчийдибит. 
Чинчийэр үлэбит даҕааһын ааты үөрэтиигэ учууталларга, үөрэнээччилэргэ даҕааһын ааты саҥа чааһын быһыытынан үөрэтиигэ көмө матырыйаал быһыытынан туттуллуон сөп. 
Даҕааһын аат уопсай өйдөбүлэ

Барамай эбэтэр көстүү чинчитин, бэлиэтин көрдөрөр тылы даҕааһын аат дэнэр. Ханнык? хайа? ханнааҕы? хаһааҥҥы? кимнээх-туохтаах? ыйытыыларга хоруйдуур. Даҕааһын аат этиигэ быһаарыы уонна кэпсиирэ буолар.

Даҕааһын аат суолтатынан икки араастаах:

1. Хаачыстыба даҕааһына - барамай, көстүү хаачыстыбатын (ханныгын) бэлиэтиир.

2. Сыhыан даҕааһына - барамай, көстүү атын барамайга, көстүүгэ сыһыанын көрдөрөр.

Чинчийэр үлэбитигэр уопсайа 104 даҕааhын ааты тутуннубут. 
Хаачыстыба даҕааһына

Хаачыстыба даҕааhыннара: Предмет тус ураты айылгытын бэлиэтиир. Бу предмет мэлдьи баар ис бэлиэтин курдук өйдөнөр. Холобура: кыhыл былаах, чэгиэн оҕо, бөдөҥ собо.

Хаачыстыба даҕааhына маннык араастаах:

1) Барамай өҥүн бэлиэтиир: кыhыл, күөх, ала, кэрэ, эриэн.
2) Барамай тас быhыытын: төгүрүк, ньолбоҕор, суон, халыҥ, бөкүнүк.

3) Барамай хаачыстыбатын (ханныгын): үчүгэй, чэгиэн, саҥа, эдэр, эмис, өйдөөх,  акаары.

4) Барамай кээмэйин: улахан, бөдөҥ, ыраах, ыарахан, орто.

5) Ас амтанын: аhыы, минньигэс, ньулуун, курас, хабархай.

6) Туох эмэ итиитин-тымныытын: итии, ичигэс, сөрүүн, тымныы.

7) Киhи майгытын уратытын: аламаҕай, эйэҕэс, өһөс, хадаар, атаах, сэмэй.

8) Ким-туох эмэ итэҕэhин-тутаҕын: балай, дьүлэй, соххор, доҕолоҥ. 

9) Ким-туох эмэ тас көрүҥэ: арбаҕар, дараҕар, чулбугур, сынтаҕар.

10) Ким-туох эмэ тыаhын-саҥатын уратытын: бааҕынас, көөҕүнэс, лыҥкынас, курулас, ньирилэс.

11) Ким-туох эмэ дьарыгын, кырдьыгын, дьаллыгын: оҕомсох, этимсэх, соhуйумтаҕай, өмүрэх, ытырыык.

12) Дьүһүнэ: эриэн, алы, саадьаҕай.
 Хаачыстыба даҕааhыныгар маннык ураты бэлиэлэрдээх: 
1) Хаачыстыба даҕааһыныгар күүһүрдэр тыл эбэтэр эбиискэ эбиллэр. Холобур: олус үчүгэй, наhаа хойуу, ып-ыраас, нап-нарын, нап-наҕыл.

2) Хаачыстыба даҕааhына арыт сыhыаты үөскэтэр: кыра – кыратык, суhал – суhаллык, баай – баайдык, итии – итиитик, чэпчэки – чэпчэкитик.

1) Төрүт олохтоох хаачыстыба даҕааһынтан туохтуур үөскүөн сөп. Холобур: тэҥ – тэҥнээ, босхо – босхолоо, кыра –кыралаа, халыҥ – халыҥаа, ыар – ыараа.

Сыһыан даҕааһына

Сыhыан даҕааhына барамай тулалыыр эйгэҕэ, кэмҥэ, барамайга, көстүүгэ, туох сыhыаннааҕын бэлиэтиир. Холобур: ортоку, сайыҥҥы, былыргы, олохтоох. Сыhыан даҕааhына мэлдьи атын аат эбэтэр сыhыат тыллартан анал сыhыарыыларынан үөскүүр. Холобур: -тааҕы: ойуурдааҕы;   -кы: сааскы, күнүскү, -лаах: сэргэлээх.

Сыһыан даҕааһын маннык суолталардаах:

1) Барамай, көстүү, күн-дьыл кэмигэр сыһыанын бэлиэтиир: сарсыҥҥы, эhиилги, былыргы.

2) Барамай, көстүү, тулалыыр эйгэ барамайдарыгар, көстүүлэригэр сыһыанын бэлиэтиир: инники кэккэ, ортоку киhи, үрдүкү суут, кэнники көстүү.

3) Барамай ханнык сиргэ, эйгэҕэ баарын бэлиэтиир: тыатааҕы, дьиэтээҕи, олохтоох, эрэйдээх, көрүҥнээх.

Сыһыан даҕааһыннара маннык ураты бэлиэлээхтэр:

1) Күүhүрдэр эбиискэлэр эбиллибэттэр: ип-инники, дьоп-дьоллоох, сап-сайыҥҥы дэммэт.

2)  Сыhыат суолталамматтар.

3) Сыһыан даҕааhынтан туохтуур уонна сыһыат үөскээбэт. Холобур: инникитик, кыhыҥҥытык, куораттааҕытык дэммэт.

Ол эрээри, сорох -лаах сыһыарыылаах даҕааһыннартан сыһыат үөскүөн сөп. Холобур: дьоллоохтук олор, иллээхтик сылдьыҥ, эрэллээхтик санан, эҕэлээхтик эт.
Сорох сыhыан даҕааhыннара күүһүрдэр тылы эбинэллэр (олус инники, олус дьоллоох, наhаа иллээх о.д.а.), туохтууру үөскэтэллэр (инникилээ, кэккэлээ, күнүскүлээ о.д.а.) [1. 75-77]
Даҕааһын аат үөскээһинэ
Даҕааһын аат икки ньыманан үөскүүр:

1. Морфология ньыматынан – Г.Г. Филиппов бэлиэтииринэн – сыһыарыы көмөтүнэн.
2. Синтаксис ньыматынан – Г.Г. Филиппов бэлиэтииринэн – икки эбэтэр хас да тыл холбоһугунан.
Биһиги чинчийэр үлэбитигэр даҕааһын аат бастакы ньыманан үөскүүрүн, чуолаан морфология ньыматынан үөскээһинин көрдүбүт. 
Саха тылыгар сыhыарыы суолтата
Саха тыла, син атын түүр тылларын курдук агглютинативнай (латыын agglutinatio сыстыы, суксуһуннарыы, силимнэhии) тылларга киирсэр. Маннык тылга тыл олоҕор сыhыарыылар бэйэ-бэйэлэригэр субуруччу сытан иhэллэр. Онон маннык тыл тутула хас да эмэ өлүүскэлээх буолан тахсар: олоҕо уонна тус-туспа сыhыарыылара. 
Сыhыарыылар аналларынан (функцияларынан) үс араастаахтар: тылы үөскэтэр марпыамалар, халыыбы үөскэтээччилэр уонна тылы уларытааччылар.

Тылы үөскэтэр сыhыарыы көмөтүнэн саҥа (лиэксикэлии) суолталаах тыл олоҕо үөскүүр: балык+сыт, быа+лаа, саа+лаах. Биир олоххо хас да тылы үөскэтэр марпыама сыстыан сөп: балык+сыт+таа; балык+таа+ааһын.

Халыыбы үөскэтэр сыhыарыы тыл олоҕор сыһыннаҕына тыл олоҕо эбии, саҥа суолтаны ылар, ол суолта лиэксикэлии суолта буолбакка, кырамаатыкалыы суолта буолар. Оннуктарынан билиҥҥи түүр тылларын морполуогуйатыгар ааттарга – тардыы сыһыарыылара, туохтуурдарга – туһайыы, хайааhын хайдаҕа (көрүҥнэрэ), сыhыан сыhыарыылара, аат туохтуур, сыhыат туохтуур, үлүбүөй туохтуур буолаллар. 

Тылы уларытар сыhыарыы тыл суолтатын уларыппат, тыллары ситимниир сүрүн ньыма быhыытынан туттуллар. Оннуктарынан буолаллар: аат тылларга – түhүк сыhыарыылара, ахсаан көстүгэ, туохтуур сирэйин сыһыарыыта.

Сыhыарыынан тылы үөскэтии дьиҥ морполуогуйа ньымата буолар. Бу ньыманан саҥа тыл үөскүүрүгэр сүрүн суолтаны тыл олоҕо ылар, онтон сыhыарыы ханнык эмэт саҥа чааhын оруолугар хабааннаах суолтаны эбэр. Холобур, балык тыл ууга үөскүүр барамайы көрдөрөр. Бу тылтан –hыт сыhыарыы көмөтүнэн балыгы бултуур дьарыктаах киhини бэлиэтиир балыксыт диэн саҥа тыл үөскүүр. Өскө ити тылга –лаа сыhыарыыны эптэхпитинэ, балыгы бултуур дьайыыны, хайааhыны бэлиэтиир балыктаа туохтуур үөскүүр. Онтон бу тыл –лаах сыhыарыыны ылыннаҕына, барамайы балыгынан бэлиэтиир балыктаах тыл үөскүүр, ол аата балык баайдаах уу (күөл, өрүс, үрэх, элгээн о.д.а.), киhи буолуохтарын сөп. Көстөрүн курдук, тыл олоҕо бэлиэтиир балык ис суолтата уларыйбат эбит. 
Даҕааһын аат тылтан үөскээһинэ

1. –лаах (-лээх) сыһыарыынан үөскээбит даҕааһын барамай кимнээҕин-туохтааҕын бэлиэтиир: дьиэлээх, оҕолоох, балыктаах. Арыт барамай хаачыстыбатын бэлиэтиир: аллаах, ааттаах, сүрэхтээх. 
2. –гы (-кы, -ҥы) сыһыарыынан үөскээбит даҕааһын барамай, көстүү ханна,  хайа диэки баарын, ханнык кэмҥэ буолбутун бэлиэтиир: үрдүкү, ортоку, хотугу.

3. –тааҕы (-дааҕы, -нааҕы, -лааҕы) сыһыарыынан үөскээбит даҕааһын барамай, көстүү: а) ханнык сиргэ, туохха баарын, б) ханнык уонна төһө кэмнээҕин бэлиэтиир: дьиэтээҕи, сыһыытааҕы, үйэтээҕи.
Даҕааһын туохтууртан үөскээһинэ

1. –(ы)гас сыһыарыынан үгэһи, дьоҕуру бэлиэтиир суолталаах даҕааһын үөскүүр: булугас, истигэс, толоругас.
2. –(аҕас) хайааһын түмүгэр үөскүүр суолтаны бэлиэтиир: быһаҕас, аһаҕас.

3. –(ы)ган бүтэй дорҕоонунан бүтэр туохтуур олоҕуттан үгэһи, дьоҕуру уонна хайааһын түмүгүн бэлиэтиир суолталаах даҕааһыны үөскэтэр: умнуган, ырыган, этигэн.
4. –ҕар (-гыр) дьүһүннүүр суолталаах даҕааһыннары үөскэтэр: арбаҕар, быччаҕар, кэдэгэр.

5. –ҕар (-гэй) сыһыарыынан үгэһи, дьоҕуру бэлиэтиир уонна хайааһын түмүгэ суолталаах даҕааһын үөскүүр: дэлэгэй, кэччэгэй.
6. –хай (-кэй) дьоҕур уонна хайааһын түмүгэ суолталаах даҕааһыны үөскэтэр: төлөркөй, кытархай, тэтэркэй.

7. –мтаҕай (-мтэҕэй) дьоҕуру, үгэһи бэлиэтиир суолталаах даҕааһыннары үөскэтэр: кыыһырымтаҕай, кычыгыламтаҕай, кэриэлимтэҕэй.

8. –мтыа (-мтиэ) дьоҕур, үгэс суолталаах даҕааһыны үөскэтэр: ааһымтыа, бүтэримтиэ, умайымтыа.

9. –ыык (-иик) бүтэй дорҕоонунан бүтэр туохтуур олоҕуттан дьоҕур, үгэс суолталаах даҕааһыны үөскэтэр: кэйиик, күлүүк, ытырыык.
10.  –с дьоҕур, үгэс уонна хайааһын түмүгэ суолталаах даҕааһыны үөскэтэр: аһас, көҥөс, куттас.

11.  –нньаҥ (-нньэҥ) дьоҕур, үгэм суолталаах даҕааһыны үөскэтэр: аһатынньаҥ, үөрүнньэҥ.

12.  –к (-х) хайааһын түмүгэ суолталаах даҕааһын үөскүүр: астык, итирик, кэбирэх.

13.  –р хайааһын түмүгэ суолталаах даҕааһыны үөскэтэр: бакыр, токур, муҥур.

14.  –л хайааһын түмүгэ суолталаах даҕааһын үөскүүр: кыһыл, нусхал, суһал.

15.  –аан – бытаан, модороон, томороон.
16.  –ба – кирбэ, сыылба, суодал.
17.  –мах – көтүмэх, сиэмэх, таамах.

18.  –м – бардам, сыыдам, ыгым.

19.  –кы (аакы) – аттакы, иирээки, кэрээки.

20.  –гы – ааргы, мааргы, кэдэрги.

21.  –аайы – куураайы, тотоойу, угаайы.

22.  –ыын – амырыын, намыын, хоһуун.
23.  –а – көнө, тиэрэ, ыкса.

24.  –ыанах – бөһүөнэх, ириэнэх, кураанах.

25.  –мар – соһумар, сөҕүөмэр.
26.  –ҥы – дьадаҥы, саараҥы.
27.  –ыат – байылыат, хоодуот.
28.  –сах – намыһах, ыарыһах.
29.  –ы – былдьыры, сытыары, утары.

30.  –ньык – көрүнньүк, ыанньык.

31.  –ньах – ытанньах, сарбынньах. [1. 79-81]
Төттөрү алфавит тылдьыта

Төттөрү алфавитка тылы, инньинэн буолбакка, кэнниттэн төттөрү ааҕан алфавиттанар. Холобура, Германияҕа Х.Х.Бильфельд оҥорбут «Обратный словарь современного русского языка» (1958) диэн тылдьытын бастакы тыллара (а, ба, баба, жаба, лаба) диэн бэриллэр. Төттөрү алфавит тыллары фонетическай, морфологическай оҥоhууларынан, атыннык эттэххэ бүтүүлэринэн уонна сыhыарыыларынан, наардаан көрөргө туhалаах: биир бүтүүлээх эбэтэр биир сыhыарыынан үөскээбит тыллар бииргэ түмүллэллэр.
Алаа 
Аллараа 

Аҥаа 

Ала
Аҥала  

Аарыма
Адьырҕа 


Байбаҕар 

Арбаҕар 

Багдаҕар
Ардьаҕар
Балтаҕар
Алаҕар 

Баллаҕар
Балҕаҕар
Аппаҕар
Алчаҕар 

Чинчийэр үлэбитигэр муспут картотекабытынан төттөрү алфавит ньыматынан оҥоһуллар кылгас тылдьыт оҥоруохпут. Картотека сорҕото  холобур быһыытынан сыһыарыыга киирдэ. 
Түмүк 

Биһиги чинчийэр үлэбитигэр барыта 104 даҕааһын ааты булан чинчийдибит. Үлэбит биир ураты бэлиэтинэн булбут даҕааһын ааттарбытын төттөрү алфавит ньыматынан кылгас тылдьыт оҥорууга картотека оҥорорго  холоннубут. Бу тылдьыт биир сыһыарыыттан үөскээбит даҕааһын ааттары барыларын, биир халыыпка түмэр сыаллаах. Даҕааһын аат саҥа чааһын быһыытынан чинчийэн баран, маннык түмүккэ кэллибит

1. Даҕааһын аат саха тылын ордук этигэн, хомоҕой уонна кэрэ оҥорор. Биир саамай ураты саҥа чааһа буолар.

2. Даҕааһын аат сыһыарыы көмөтүнэн үөскээһинин ордук чорботон үөрэтиэххэ наада. Ити саха тыла агглютинативнай араҥаҕа киирсэрин кырдьыктаахтык дакаастыыр.

3. Даҕааһын аат сыһыарыы көмөтүнэн үөскээһинин үөрэтиигэ төттөрү алфавит ньыматынан оҥоһуллубут кылгас тылдьыты туһаныахха сөп. Үөрэнээччи барар тиэмэтин систиэмэлээн үөрэтиигэ ордук көмөлөөх буолсу. 
Туһаныллыбыт литература
1. Саха билиҥҥи тыла. Морполуогуйа. – Дьокуускай : Бичик, 2009
2. Саха тылын быһаарыылаах кылгас тылдьыта. – Дьокуускай : Бичик, 1994
3. Филиппов Г.Г., Винокуров И.П. Саха тыла. Тыл баайа. Саҥа дорҕооно. Тыл тутула. – Дьокуускай : Бичик, 1996
4. Якутско-русский словарь. – Дьокуускай : Бичик,  
7

